
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАРЬЯ ИВАНОВНА

	(Орчуулсан С. Лочин)

	 

	Хээнцэр чинээлэг засалттай зочдын өрөөнд хар хүрэн хилэнгээр бүрсэн буйдан дээр хорин гурав орчим настай эмэгтэй сууна. Нэр нь Марья Ивановна Однощекина.

	 

	“Яасан ч улиг болсон, хэвд цутгасан адил ижилхэн эхлэл вэ? Энэ зохиолчид гэгч үргэлжид л хээнцэр чинээлэг засалтай зочдын өрөө дүрсэлж эхлэх юм. Уншихаас дургүй хүрнэм!” гэж уншигч авгай уулга алдана байх. Уншигчдын өмнө хүлцэл өчиж, цааш өгүүлбээс: 

	 

	Хатагтайн өмнө, ялимгүй гунигтай царайтай хорин зургаа орчим насны эр зогсоно.

	 

	— За, за... Залуу хүн, тэгэхдээ заавал ч үгүй ялимгүй гуниглаг царайтай, хорин зургаа орчим насны залуу хүн гарна гэдгийг нь би мэдэж байсан юм. Цаашаа юу гарах вэ? Мэдээж ...залуу эр уянга шүлэг, учрал хайрыг хүсэхэд эмэгтэй нь бугуйвч худалдан авхуулах эгэл хүслээр хариулна. Үгүйбээс, эсрэгээр эмэгтэй нь уянга найргийг, эрэгтэй нь... Уншаад ч яах юм билээ! хэмээн уншигч авгай уцаарлана.

	Гэлээ ч гэсэн би үргэлжлэн өгүүлмүй. 

	 

	Залуу эр эмэгтэйгээс нүд салгалгүй ширтэн:

	— Жигтэй амьтан минь, чамаас одоо үхээрийн хүйт даан байвч би чамд дурласаар л байна гэж шивнэнэ.

	 

	Ингэхэд уншигч тэвчээр алдаж:

	— Эрлэгт өвчүүл гэж! Уншигч олныг, хээнцэр, чинээлэг засалтай, зочдын өрөө, за бас үхээрийн хүйт даасан, хэн нэгэн Мария Ивановчууд зэрэг янз бүрийн шал дэмий юмаар илбэдэх санаатай шүү! гэж загнаж эхэлнэ.

	Хэн мэдэх вэ, уншигч таны хилэгнэл, зөв ч байж мэднэ. Таны буруу ч байж бас болно. Хэний зөв, хэний бурууг яагаад ч ялгаж болшгүй байгаа нь өнөө үеийн сайн чанар шүү дээ. Хулгай хийсэн хэн нэгнийг шүүж буй шүүгчид хүртэл хэн нь буруутайг: Хулгай хийсэн хүн үү? Авахад амархан байсан мөнгө үү? Энэ хорвоод биеийг олон төрсөн шүүгчид өөрсдөө буруутай юу? гэдгийг үл мэдэцгээнэм.

	Ямар ч л атугай хэрвээ та нарын зөв байдаг юм бол би ч бас буруутан бус. Та нар миний энэ өгүүллэгийг сонирхолгүй, хэрэггүй гэж үзэж байна уу? Та нарын зөв, миний буруу гээд үзье л дээ... Тэгвэл бурууг минь зөөлрүүлэх нөхцөл байдлыг бас харгалз л даа.

	Хагас сар халуун хумх намайг тарчлаан, би уйтгарлан байхад сонирхолтой бөгөөд зөвхөн хэрэгтэй юмыг би үнэхээр бичиж чадна гэж үү?

	— Хэрвээ та халуун хумхаар өвчлөн байгаа бол бичих хэрэггүй.

	— Тийм нь ч тийм... Гэхдээ олон тайлбар тоочихгүйн тулд намайг санаа сэтгэлээр унасны дээр өвчтэй байгааг, мөн энэ үеэр өөр нэг зохиолч, бас л халуун хумхаар өвчилсөн гээд, гурав дахь зохиолчийн шүд нь өвдөхийн дээр гэргий нь тогтворгүй, дөрөв дэх нь гуниглалд автсан байна. Тэгээд бид дөрвүүлээ бичихээ байсан гээд бодоод үз дээ. Сонин сэтгүүлийн хуудсыг юугаар дүүргэх гээ вэ? Уншигч та нар манай сонин сэтгүүлийн редакцад өдөр бүрий пүү пүүгээр нь ирүүлдэг тэр зохиолуудаар уу? Та нарын тэрхүү пүү пүү зүйлсээс чинь их л хичээж байж, за яах вэ гэж үзэж хэдхэн граммыг ялгаж авна байх.

	Мэргэжлийн зохиолчид бид цөмөөрөө, өнгөц шохоорхогчид биш, харин жинхэнэ уран зохиолын хөлсний ажилчид юм. Тан шиг, таны ах дүү шиг, хадам эгч, дүү чинь шиг ийм л хүмүүстэй ижил бид хэдүүлээ билээ? Бид тэдний чинь л адил мэдрэл, гэдэс дотортой билээ. Таныг зовоож буй зүйл ч биднийг бас зовооном. Бидний уй гуниг маань баяр баясгалантайгаа зүйрлэшгүй их, хэрвээ бид хүсэх юм бол ажиллахгүй байх шалтаг өдөр бүрий олох сон. Өдөр бүр гэдгээ танд итгүүлье. Хэрвээ бид та нарын «битгий бич» гэснийг дагахад хүрвэл, хэрвээ бид цөм ядрал, уйтгар өвчинд автахад хүрвэл, өдгөөгийн утга зохиолыг хаагаарай даа.

	Уншигч аа, гэвч түүнийг нэг ч өдөр хааж болохгүй. Утга зохиол маань та нарт өөдгүй, өчүүхэн, сонирхолгүй санагдавч та нарт инээд ч, хилэгнэл ч, баяр ч төрүүлэхгүй байв ч, утга зохиол маань өөрийн хэргээ хийсээр байгаа юм. Түүнгүйгээр болохгүй... Хэрвээ бид жагсаалаас гарч, нэг хором ч гэсэн байраа орхивол байрыг маань тэр дор нь тэрэгний морины хонхтой, инээдмийн малгайтай салбадай нар, муу профессорууд, муу өмгөөлөгчид болон баруун тийшээ, зүүн тийшээ гэсэн командаар өөрсдийн дурлалын эв дүйгүй явдлыг бичдэг юнкерүүд эзлэн авна.

	Уй гунигийг ч, халуун хумхааг ч үл харгалзан би бичих ёстой. Тасалдалгүй, чадахынхаа хэрээр, чадлынхаа хэрээр бичих ёстой. Бид цөөхөн, биднийг хуруу даран тоолж болно. Хүчин зүтгэгчид цөөхөн тэр газар, богино хугацаанд ч гэсэн амралт авч ч болохгүй, авдаг ч ёсгүй.

	— Гэлээ ч гэсэн ноцтойхон өгүүлэгдэхүүн сонгон авч болно биз дээ! Энэ Марья Ивановнагийн чинь хэрэг үнэндээ юу байна! Тийм үзэгдэл эргэн тойронд маань ховор байна гэж үү... ёстой асуудлууд орчин тойронд маань зөндөө л байна.

	Олон асуудал, үзэгдэл байна гэдэг та нарын зөв, гэвч чухам юу хэрэгтэй буйгаа заагаад аль. Хэрвээ та тийм л ихээр зэвүүрхэн буй юм бол өөрийгөө няхуур хүн гэдгээ, амьдрал минь маш нямбай гэдэгт намайг эргэлтгүй итгүүлээд өгөөч, надад заагаад өгөөч. Тодорхой шиг байж, заагаад аль! Эс тэгвэл таны ярьж буй асуудал, үзэгдлүүд ерөөсөө үгүй аж, заримдаа хийх юмгүй болохдоо л та ул суурьтай юмны тухай хүүрнэн ярьдаг жирийн л нэгэн цайлган залуу гэж би бодох нь байна шүү. 

	Гэвч өгүүллэгээ дуусгах цаг боллоо. 

	 

	Сайхан эмэгтэйн өмнө залуу эр удаан зогслоо. Тэгээд цамц гутлаа тайлаад: 

	— Маргааш болтол хагацъя! гэж шивнэв. 

	Дараагаар нь тэр буйдан сандал дээрээ сунан хэвтэж үстэй хилэн бүтээлгээр хучив. 

	 

	— Эмэгтэй хүний дэргэд үү? гэж уншигч гайхалд орж энэ чинь тэнэг явдал. Жигшил төрүүлж байна. Хүүе цагдаа! Хянан шалгах газар аа! хэмээнэ.

	Няхуур, зарчимч, гүн бодолт уншигч аа, яарах хэрэггүй, хүлээ, хээнцэр чинээлэг засалтай зочдын өрөө дэх хатагтайг зотон дээр тосон будгаар зурж, буйдан сандлын дээр хананд өлгөсөн байсан юм шүү! Одоо та нар шавайгаа ханатал зэвүүцэж болно.

	Цаас ч гэлээ ийм юмыг яаж тэвчинэ вэ? «Марья Ивановна» шиг ийм дэмий юмыг хэвлэж байна гэдэг чинь түүнээс илүү сайн материал үгүйгээс л болох нь ээ. Тийм аж. Даруйхан үзэг, цаас аван сууж, өөрсдийнхөө гүн гүнзгий, гойд сайхан санаагаа буулган гурван пүү гартал бичиж, ямар нэгэн редакцад явуул, даруйхан сууж, бичицгээ! Бичицгээ, тэгээд даруйхан явуул.

	Тэгвэл тэнд бичсэнийг чинь буцаагаад өгнө.

	 

	1884

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд Сургууль 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Доны тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншныг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

